
Ipahayag ang Panahon ng 
Pagliligtas ng Panginoon

WARM-UP

• Paano mo ipinagdiriwang ang bagong taon?

• Ano ang pinakamahirap na bagay na kinailangan mong gawin 
nitong nakaraang buwan?

• Magkuwento tungkol sa pinakamalakas ang loob at 
pinakamatapang na taong kilala mo. Ano ang ginawa niya para 
sa ’yo para makita mo siya nang ganito?

WORD 18“Sumasaakin ang Espiritu ng Panginoon, dahil pinili niya 
ako upang ipangaral sa mga mahihirap ang Magandang 
Balita. Sinugo niya ako upang ipahayag sa mga bihag na 
malaya na sila, at sa mga bulag na makakakita na sila. 
Sinugo rin niya ako upang palayain ang mga inaapi, 19at 
ipahayag na dumating na ang panahon ng pagliligtas 
ng Panginoon.” 20Pagkatapos, ibinilot ni Jesus ang 
Kasulatan at isinauli sa tagapag-ingat nito. Umupo siya 
para magsimulang mangaral. Nakatingin sa kanya ang 
lahat ng naroon. 21Sinabi ni Jesus sa kanila, “Ang bahaging 
ito ng Kasulatan ay natupad na sa araw na ito habang 
nakikinig kayo.” ^LUCAS 4:18–21

Nang sabihin ni Jesus ang mga salitang ipinahayag ni Isaias sa 
Lumang Tipan (Isaias 61), gumawa Siya ng isang mahalagang 
pahayag. Inangkin Niya ang propesiya—na Siya ang maghahatid 
ng kaligtasan, kalayaan, kagalingan, at pagpapala. Ipinahayag Niya 
ang pagpapala ng Diyos at idineklara din Niya na Siya mismo ang 
katuparan ng propesiya. Ngayong araw, tingnan natin kung ano ang 
ibig sabihin nito at kung paano ito nauugnay sa atin.

WEEK 5



1 Dumating si Jesus para ipahayag ang panahon ng 
pagliligtas ng Panginoon.
18“Sumasaakin ang Espiritu ng Panginoon, dahil pinili niya ako 
upang ipangaral sa mga mahihirap ang Magandang Balita. 
Sinugo niya ako upang ipahayag sa mga bihag na malaya na sila, 
at sa mga bulag na makakakita na sila. Sinugo rin niya ako upang 
palayain ang mga inaapi, 19at ipahayag na dumating na ang 
panahon ng pagliligtas ng Panginoon.” ^LUCAS 4:18–19

Bagama’t binanggit sa Lumang Tipan ang mga tiyak na 
taon at panahon ng pagpapala ng Diyos, dumating si Jesus 
para ipahayag na ang bawat taon ay taon ng pagliligtas ng 
Panginoon. Dahil sa kung sino si Jesus at sa ginawa Niya para 
sa atin, ang bawat taon sa kaharian ng Diyos ngayon ay isang 
natatanging taon, na may bagong simula at kalayaan mula sa 
kasalanan, pang-aapi, at pagkakabihag. Sa tingin mo, paano 
makikita ang taon ng pagliligtas ng Panginoon sa iyong buhay, 
pamilya, at komunidad?

 
 

2 Si Jesus ang katuparan ng propesiyang ito.

Sinabi ni Jesus sa kanila, “Ang bahaging ito ng Kasulatan ay 
natupad na sa araw na ito habang nakikinig kayo.” ^LUCAS 4:21

Narinig ng mga nagtipun-tipong tao sa sambahan noong Araw 
ng Pamamahinga ang lahat ng sinabi ni Jesus. Sinundan Niya 
ito ng isang mahalaga at nakakapanatag na pahayag: Ang 
bahaging ito ng Kasulatan ay natupad na sa araw na ito habang 
nakikinig kayo. Si Jesus ang sagot sa ating hangarin para sa 
kalayaan, kagalingan, panunumbalik, at kaayusan sa buhay. 
Nakinig nang mabuti ang mga tao at humanga sila sa Kanya 
at sa Kanyang mga salita (Lucas 4:20, 22). Kahit hindi sila 
naniwala, sinabi pa rin ni Jesus sa kanila kung sino Siya at kung 
ano ang gagawin Niya. Sa tingin mo, paano ka tutugon kung 
naroon ka sa sambahan noong Araw ng Pamamahinga?

 
 

Hanggang ngayon, ipinagpapatuloy ni Jesus ang gawaing ito sa 
pamamagitan ng Iglesya. Bilang mga mananampalataya, maaari 
nating maranasan ang Kanyang pagpapala at kaharian. Bukod dito, 
may bahagi rin tayo sa pagpapalaganap ng Kanyang kaharian. Dapat 
nating ipahayag ang ebanghelyo at ipakita ang pag-ibig ng Diyos 
saan man tayo naroroon.

APPLICATION

• Ano ang isang bagay na pinaka-tumatak sa iyo sa paksa natin 
ngayon? Maglaan ng oras ngayong linggo para pag-isipan ang 
Lucas 4:16–21. Sa tingin mo, paano ka dapat tumugon?

• Aling bahagi ng buhay mo ang nangangailangan ng pagpapala 
ng Diyos? Paano ka namin madadamayan?

• Paano mo maibabahagi sa mga taong nakapaligid sa ’yo 
ang mensahe tungkol sa pagliligtas ng Diyos, lalo na sa mga 
mahihirap, may sakit, at inaapi? Anong mga praktikal na 
hakbang ang maaari mong gawin ngayong linggo?

PRAYER

• Pasalamatan ang Diyos sa pagpapadala Niya kay Jesus 
para tayo’y iligtas, pagalingin, palayain, at bigyan ng walang 
katapusang pagpapala. Alalahanin ang kabutihan at biyaya ng 
Diyos sa iyong buhay.

• Ipahayag ang iyong paniniwala kay Jesus bilang Panginoon at 
Tagapagligtas, at tanggapin ang Kanyang kapatawaran.

• Ipanalangin na lumakas ang iyong loob at maging matapang 
ka sa paghahayag ng ebanghelyo sa iyong tahanan, paaralan, 
trabaho, at komunidad.

